
Yfir 2000 þátttakendur
Í september 2007 var í þriðja sinn boðað til evrópsks kirkjuþings þar sem fulltrúar
mótmælendakirkna og fulltrúar kaþólsku kirknanna ræddu samstarf og sameiginleg
verkefni. Á dagskrá var meðal annars umræða um hlutverk kirkna, Evrópusam-
runann og umverfismál. Fyrsta evrópska kirkjuþingið var haldið í Basel 1989. Þar
var tekið mikilvægt skref í samkirkjumálum í Evrópu. Með þingi númer tvö í Graz
1997 voru frekari skref tekin og grunnurinn lagður að sérstakri stefnumótun um
samkirkjumál í Evrópu Charta Ecumenica sem síðan var undirrituð á páskum 2001.

Yfirskrift þingsins að þessu sinni var Ljós Krists skín á alla - Von um endur-
nýjun og einingu í Evrópu og vísaði til þeirra samþykkta sem er að finna í
Charta Ecumenica. Ef dagskráin er skoðuð má meðal annars sjá að á miðviku-
deginum voru fyrirlestrar um ljós Krists og kirkjuna. Helstu ræðumenn dagsins
voru Wolfgang Huber, biskup og forseti evangelísku kirknasamtakanna í
Þýskalandi EKD, Walter Kasper, kardináli og forseti nefndar páfagarðs um
einingu kristni og Kyrill, Metropolit yfir Smolensk og Kalingrad og formaður
utanmálanefndar rússnessku réttrúnaðarkirkjunnar.

Evrópusamruninn og þá sérstaklega framtíð Evrópusambandsins var eitt af þeim
umræðuefnum sem voru nokkuð fyrirferðamikil á þinginu. Meðal annars heim-
sótti José Manuel Barroso, forseti framkvæmdastjórnar ESB þingið á fimmtu-
deginum sjötta september í fylgd forsætisráðherra Rúmeníu, Calin Popescu
Tariceanu.

Porvoo samþykktin og Porvoo samfélagið sem íslenska Þjóðkirkjan á aðild að var
einnig kynnt á ráðstefnunni og hélt Steinunn Arnþrúður Björnsdóttir erindi um
ágæti Porvoo, en íslenska kirkjan hefur verið framarlega í Porvoo samstarfinu sem
nær til Bretlands og Norðurlandanna.

Umræðurnar á þinginu voru flokkaðar í níu flokka: Eining, trúarlíf, vitnisburður,
Evrópa, trúarbrögð, fólksflutningar, sköpunin, réttlæti og friður. Eins og gefur að
skilja var umræðan um hin ýmsu málefni mis hávær. Þannig hafði þýska kirkjan
þegar fyrirfram bent á að nauðsynlegt væri að ræða skýrslu páfagarðs sem var birt
um miðjan júlímánuð en þar eru lútherskar kirkjur skilgreindar sem trúarhópar,
ekki kirkjur. Að þessu sinni sendi íslenska þjóðkirkjan sex fulltrúa á þingið, þau
Döllu Þórðardóttur, Guðna Má Harðarson, Jónu Lovísu Jónsdóttur, Kristján Val
Ingólfsson, Pétur Björgvin Þorsteinsson og Steinunni Arnþrúði Björnsdóttur.
Aðstandendur þingsins voru KEK (Kirknaráð Evrópu) og CCEE
(Samstarfsvettvangur kaþólskra biskuparáða í Evrópu).

Pétur Björgvin Þorsteinsson

Í þessum bæklingi er að finna pistla frá íslenskum
þátttakendum á ráðstefnunni í Sibiu. Þeir eru ýmist
skrifaðir á meðan á ráðstefnunni stóð og birtir um
leið á annál erlendra samskipta (kirkjan.is/annall/
erlend) eða að ráðstefnunni lokinni.

Á vef ráðstefnunnar, www.eea3.org má nálgast flestar
ræður, ýmsar myndir, skjöl og dagskrá frá ráðstefn-
unni í heild sinni á ensku, þýsku, frönsku og ítölsku.
Þannig er þessi litli bæklingur frekar hugsaður til að
vekja máls á helstu þáttum ráðstefnunnar en lesend-
ur hvattir til að leita sér frekari upplýsinga á vefnum.

Þriðja samkirkjulega
Evrópuþingið

Hér í Síbíu í Rúmeníu hefst í kvöld
þing flestra kirkjudeilda í Evrópu.
Þetta er í þriðja sinn sem slíkt þing er
haldið, í fyrsta sinn var það í Basel
1989, næst í Graz 1997 og nú hér í
Sibiu.

Sibíu er ein af menningarborgum
Evrópu 2007 og hér hefur verið unnið
að kappi við að láta borgina líta vel út.
Miðbærinn hefur verið tekinn í gegn
og þar eru afskaplega falleg, gömul
hús, fagurlega máluð. Maður áttar sig á
muninum þegar maður lítur út fyrir
miðborgina, þar sem færri hús eru
uppgerð.

Búið er að koma upp stóru mótstjaldi í
miðbænum og þar verða
samkomurnar.

04.09.07
Steinunn Arnþrúður Björnsdóttir

Draumur um eina kirkju
Þriðja evrópska samkirkjuþingið (The third European Ecumenical Assembly - EEA3) var
sett í kvöld við hátíðlega athöfn á Piata Mare í Sibíu. Þúsundir söfnuðust saman og hlýddu á
tónlist og ræður, þar á meðal margir íbúar Sibiu, auk um 2.500 ráðstefnugesta og fjölmargra
sjálfboðaliða og ráðstefnuþjóna.

Tónlistin sem flutt var af kór frá Síbíu var úr
sönghefti EEA3 og tóku margir undir. Í því eru 51
sálmur. Þar á meðal er íslenski sálmurinn Nú hverfur
sól í haf. Meðal þeirra sem fluttu ávarp var
borgarstjóri Sibíu. Hann sagði meðal annars að hann
og fleiri leikmenn bæru þá ósk í brjósti að til yrði ein
kristin kirkja. Bæjarstjórinn er af þýskum uppruna, en
Sibíu er ein af sjö borgum þar sem fólk af þýskum
uppruna settist að á 12. öld.

Margarethe Isberg, prófastur í Västerås, var fyrsti
ræðumaður og hún varpaði fram spurningunni hvar
og hvernig sjáum við ljós Krists í dag? Bara í eigin
kirkju, eigin hefð eða víðar? Hún vonast eftir að
EEA3 veiti svar við þessari spurningu. "Við berum öll
mikla ábyrgð hér," sagði Margarethe. "Við höfum
verið valin af kirkjum okkar til að taka hér virkan þátt
og leggja okkur fram fyrir þeirra hönd. Og í þeirri
ábyrgð felst að skila innihaldi ráðstefnunnar í
kirkjurnar þegar heim er komið."

"Hér mætast kristni austurs og vesturs," sagði dr. Christoph Klein, biskup evangelísku
kirkjunnar af Ágsborgar játningu í Rúmeníu. Hann vitnaði í að það skapaði góðan grunn
fyrir ráðstefnuna að vera í borg þar sem trúarlegt umburðarlyndi var lögfest þegar á 16. öld.
Hann sagðist vona að ráðstefnugestum auðnaðist að vera opnir, upplifa nýja, skrítna eða
öðruvísi hluti og fara ríkari heim.

Á morgun verður helgiathöfn við upphaf dags þar sem sr. Dalla Þórðardóttir stýrir víxllestri.
Síðar verða þrjár málstofur, um trúarlíf (spirituality), einingu (unity) og boðun (witness).
Steinunn A. Björnsdóttir mun flytja erindi um Porvoo á málstofunni um Unity.

04.09.07
Steinunn Arnþrúður Björnsdóttir

Íslensku þátttakendurnir, frá
vinstri: Steinunn Arnþrúður
Björnsdóttir, Pétur Björgvin
Þorsteinsson, Jóna Lovísa
Jónsdóttir, Dalla Þórðardóttir,
Guðni Már Harðarsson og
Kristján Valur Ingólfsson.

Samkirkjulegu hveitbrauðsdögunum er lokið
Einn af skemmtilegri ræðumönnunum hér í Sibiu er hinn gríski Konstantinos Delikostantis prófessor við Háskólann í Aþenu, en hann er
mikill ræðumaður sem setti hlutina fram á skýran og skemmtilegan hátt.

Konstantinos hóf mál sitt með því að vitna í samræður Sókratesar við Kallikles þar sem Kallikles kvartar undan
því að hann sé alltaf að fá sama svarið, Sókrates svarar honum þá að hann sé ekki aðeins að tala um sama hlutinn
heldur sé hann alltaf að tala eins um sama hlutinn! Síðan notaði Konstantinos þessa líkingu til að gera grín að sér,
sem orþódox guðfræðingi, þar sem þeir væru nákvæmlega í þessum sporum að segja sömu hlutina á nákvæmlega
sama háttinn þar sem orþódox guðfræðin hefði aldrei breyst. Mótmælendur væru í sinni ferð, kaþólikkar í sinni
ferð en orþódoxar sætu fastir í sömu hjólförunum.

Hann minnti fólk síðan á að einu sinni hefðum við ekki verið til mismunandi kirkjudeildir heldur hefði kirkjan
verið heild. Það breytti því ekki að hinar ólíku kirkjudeildir nútímans þurfa ekki að koma í veg fyrir að við getum
verið ein heild.

Delikostantis líkti kirkjunni við þrenninguna þar sem guðdómurinn hefur þrjár hliðar/persónur sem allar eru
ólíkar enn samt sem áður ein og sama verundin/eðlið. Enginn persóna er meiri en önnur, allar ólíkar en samt
sameinaðar. Guð er ekki fyrst og einn og svo hinir þrír heldur , einingin verður til úr þremur þáttum. Föðurnum-
skaparanum, syninum-frelsaranum og heilögum anda-huggaranum. Kristnir menn skilja ekki Guð nema útfrá
heildinni, einingunni. Annars vantar eitthvað til að fullkomna myndina. Líkami sem t.d. hefur ekki höfuð er ekki
heild. Við verðum að hafa alla útlimina á líkama til að hann virki sem líkami. Á sama hátt mun heimurinn ekki
skilja kirkjuna sem starfhæfan líkama nema að allir limirnir séu með. Þess vegna skiptir einingin öllu máli. Jesús
vildi hafa alla með.

Delikostantis sagði kirkjuna saman standa af ólíkum
persónum, ólíkum kirkjudeildum. Við verðum ekki
öðruvísi nema í samhengi við hina, samfélagið eyðileggur
þannig ekki möguleikann á margbreytileika heldur kemur
margbreytileikinn í ljós í gegnum samfélagið. Fjölbreytnin
má ekki eyðileggja eininguna og einingin ekki fjölbreytnina.

Kirkjan verður að verða það sem hún er, líkami Krists hér á jörð og með breytni
sinni þurfa kirkjunnar að bera því vitni að til sé ein kirkja Krists. Ólíkir
líkamspartar þurfa að vinna saman, annars gera þeir takmarkað gagn. Að lokum
sagði Konstantinos: Samkirkjulegu hveitbrauðsdögunum er lokið, nú er kominn
tími til að spyrja: hvað getum við gert fyrir eininguna?

06.09.07
Guðni Már Harðarson

Trúarbrögðin uppspretta gildismats
Í ræðu sem forseti framkvæmdastjórnar ESB Manuel Barroso flutti í dag á þriðja evrópska samkirkjuþinginu minnti hann á að gildismat
okkar á uppruna sinn í trúarbrögðunum.
Barroso sagðist fagna því að hafa tækifæri til að ávarpa þetta samkirkjulega þing þar sem mikilvægustu trúarbrögð Evrópu væru saman
komin. Heimsókn sína sæi hann í samhengi þess góða samtals sem ESB og kirkjurnar hefðu átt í gegnum tíðina. Um leið minnti hann á
að kirkjurnar væru mikilvægur þátttakandi í sköpun evrópsks samfélags, sérstaklega þegar þær kæmu fram sem heild.

Einnig fagnaði Barroso því að kirkjurnar hefðu valið að hittast nú í Sibíu í Rúmeníu. Það væri við hæfi að funda í borg sem byggði á
hefð rétttrúnaðarkirkjunnar eftir að fyrsta samkirkjulega þingið hefði verið haldið í hinni evangelísku borg Basal [1989] og annað þingið
í kaþólsku borginni Graz [1997].

Engin ísöld brostin á í
samkirkjumálum

Samkvæmt frétt á vef fjölmiðlastofu
evangelísku kirkjunnar í Þýskalandi,
EPD, lýstu bæði forseti evangelísku
kirkjunnar í Þýskalandi, EKD,
Wolfgang Huber sem og Walter Kasper,
kardínáli í páfagarði því yfir við
fréttamenn að engin ísöld í
samkirkjumálum væri brostin á.
Sjá nánar í frétt á vef EPD.

06.09.07
Pétur Björgvin Þorsteinsson

Hér vitnaði Barroso í orð Jóhannesar Páls II. páfa sem þegar árið 1980 talaði um einingu
kristni í Evrópu með þeim orðum að einingin fæli í sér að geta andað með báðum
lungum, fjarlægja þyrfti haftið sem járntjaldið væri. Í dag, árið 2007 væri járntjaldið ekki
lengur fyrirstaða og fagnaðarerindi að kristni í Evrópu andandi með báðum lungum
mættist í austur Evrópu.

Þá gerði Barroso gestrisnina að umtalsefni og sagði það vera táknrænt að aðal samkomur
þingsins færu fram í tjaldi, það minnti hann á frásögn í fyrstu Mósebók af því þegar þrír
ferðalangar komu til Abrahams og hann sýndi þeim gestrisni í tjaldi sínu.
Í ræðu sinni kom Barroso einnig inn á mikilvægi umburðarlyndis og að vinna þyrfti gegn
hvers konar fordómum. Hér væri hið þvertrúarlega samtal mikilvægt og ekki mætti gleyma
framlagi annarra trúarbragða eins og Íslam, Búddha og Sikh sem öll hefðu lagt sitt fram í
uppbyggingu evrópsks samfélags dagsins í dag. Evrópsk samkennd innihéldi fjölhyggju og
hinn nýji sáttmáli ESB sem nú væri á lokastigum tæki mark af því.

En Barroso lét sér ekki nægja að ræða um Evrópu heldur minnti hann einnig á þær
skyldur sem bæði kirkjurnar og ESB bæru út fyrir landamæri ESB. Sem dæmi um málefni
sem kirkjur og ESB gætu tekið höndum saman um og ESB notaði hvert tækifæri sem
gæfist til að minna á, væri baráttan gegn dauðarefsingum.

Barroso var vel tekið á þinginu í Sibíu og hlaut mikið lófatak frá þátttakendum að ræðu
lokinni, en helstu verkefni dagsins er Evrópa, framtíð hennar og tengsl kirkju og ESB.
Hátt á þriðja þúsund manns sækja þingið sem stendur fram á sunnudag, þar á meðal 6
fulltrúar íslensku þjóðkirkjunnar.

06.09.07
Pétur Björgvin Þorsteinsson


